
Inatsisartut aalajangiiffigisassaattut siunnersuut Namminersorlutik Oqartussat 

ilalissagaat piginneqqaartussaatitaaneq pillugu inatsisip Kalaallit Nunaanni 

atortuulersinneqarnissaa Kunngip peqqussutaatigut 

(Ilinniartitaanermut, Kultureqarnermut, Ilageeqarnermut Nunanullu Allanut Naalakkersuisoq) 

 

 

Saqqummiussissut 

 

 

Siullermeerneqarnera  

 

Kalaallit Nunaannut peqqussutissamut nutaamut missingiummut tunngatillugu 

piginneqqaartussaatitaaneq pillugu inatsit oqaaseqarfigisassanngorlugu Kultureqarnermut 

Ministeeriaqarfik Namminersorlutik Oqartussanut nassiussisimavoq. 

 

Piginneqqaartussaatitaaneq pillugu inatsit Kalaallit Nunaannut atulersinnissaa pillugu 

peqqussut nr. 561, 7. juni 2006-imeersup qallunaatuua kiisalu nunat tamat akornanni 

piginneqqaartussaatitaaneq pillugu inatsit arlaleriarlutik allannguuteqartarsimapput. Taakku 

teknologiikkut ineriartornermut, pingaartumik elektroniskimut, kiisalu silassorissutsimut 

tunngatillugu pisinnaatitaaffiit eqqarsaatigalugit niueqateqarnissamut 

soqutiginninnerulernissamut attuumassuteqarput. Allannguutit Kalaallit Nunaannut 

tunngatillugu inatsimmik ullutsinnut naleqqunnerusumik, nutartikkamik tulluarnerusumillu 

inatsiseqalersitsisut matumani pineqarput. Tamanna tunngavigalugu susassaqarfimmi 

ineriartorneq pissutigalugu piginneqqaartussaatitaaneq pillugu inatsit Kalaallit Nunaannut 

atuuttup iluarsineqarnissaa kissaatigineqartoq nalilerneqarpoq. Kalaallit Nunaanni 

piginneqqaartussaatitaaffiusunut tunngasunik iluarsiinissamut iluaqutaasussanik 

minnerusutigut arlalinnik allannguinikkut piginneqqaartussaatitaaneq pillugu inatsisip 

annertuumik pitsanngoriarneranik allannguutit kinguneqassapput.  

 

Peqqussummi § 16-16b pisortat toqqorsiviinut, atuagaateqarfinnut katersugaasivinnullu 

arlalinnik immikkut ilaatigut akuersissuteqartitsipput, taamaalillutik suliat illersornissaat 

siunertaralugit imaluunniit saqqummersitsisumiit suliat issarsiarineqarsinnaajunnaarsimappata 

suliffeqarfiit ilaatigut suliat assinginik sanasinnaatitaassapput. Aamma ilaatigut peqqussummi 

§ 17a-17d-mi inuit tappiitsut isigiarsuttullu imaluunniit arlaatigut innarluutillit sulianut 

saqqummersitanut pissarsiariuminartunngortinneqarnissaannut tunngasut 

eqqaaneqarsinnaapput. Atuakkat atuakkallu tusarnaagassiat il.il. isiginiarnermikkut 

atuarnikkullu innarluutilinnut pissarsiariuminartunngornissaat nunallu akornanni 

paarlaaqatigiinnissap ajornannginnerulernissaa matumani siunertaavoq. Taamatuttaaq aamma 

peqqussummi § 50-imi susassaqarfinnut nutaanut tunngatillugu nalinginnaasumik 

atuisinnaanermik akuersissuteqarluni isumaqatigiissuteqartarneq assersuutigalugu 

eqqaaneqarsinnaavoq, taamaalilluni ilaatigut Kalaallit Nunaanni ilinniarfeqarfiit Danmarkimi 

ilinniarfeqarfiit assigalugit assinganik, assersuutigalugu tusarnaagassanik isiginnaagassanillu 

atortussanik atuisinnaanermut tunngatillugu matumuuna periarfissaqalissapput. Taassuma 

saniatigut peqqussummi assersuutigalugu § 54, imm. 1, § 63 aamma §§ 65-66a 

piginneqqaartussaatitaasumut aamma pisinnaatitaaffeqarnerulersitsipput, eqqumiitsuliortunut 

nipinillu immiussisartunut illersorneqarnissamut tunngatillugu piffissaritinneqartoq ilaatigut 

sivitsorneqarluni. 

 

Allannguutissat ima annertutiginngillat allaat peqqussummik nutaarluinnarmik katitikkamik 

suliaqarnissamut pissutissaqartitsillutik, taamaakkaluartoq paasiuminarsaanissaq 

eqqarsaatigalugu peqqussummik katitikkamik nutaarluinnarmik atuutsitsilernissaq 

naapertuunnerussasoq nalilerneqarsimavoq.  

 

Allannguutit misissoqqissaarnissaannut aalajangiiffigisassatut siunnersuummi matumani 

nassuiaatit innersuussutigineqarput. 

 

Taamatut oqaaseqarlunga aalajangiiffigisassatut siunnersuut Inatsisartunut akuersaartumik 

suliassanngorlugu tunniuppara. 


